
Twoje dary – moje dary – Bože dary
Słužće jedyn druhemu, kóždy z tym 

darom, kiž je dóstał, jako dobri 
 zastojnicy wšelakoreje Božeje hnady.

1 Pětr 4,10

Někotři wědomostnicy praja, zo smy žiwi 
w posłužbnej towaršnosći. Prjedy, před sto 
a wjace lětami, běchmy ratarska towarš-
nosć. Najwjace ludźi dźěłaše tehdy w ra-
tarstwje a we wjesnych rjemjesłach, kiž 
słužachu ratarstwu. Běchu młynkojo, woj-
na rjo abo kowarjo. Potom přińdźe indu-
strijna towaršnosć. Přeco wjac ludźi ze 
wsy jězdźeše do fabrikow na dźěło. We 
Łužicy běše to tekstilna industrija, mašino-
twar, energijowe hospodarstwo a škleńčer-
nje. Skónčnje pak so industrijne předewza-
ća pomjeńšichu abo do druhich krajow 
přepołožichu, tam, hdźež so tuńšo produ-
ku je. Najwjace ludźi zasłuži sej dźensa 
wšědny chlěb jako přistajeni abo w po-
słužb nym sektoru. Wjele nowych dźěło-
wych městnow nasta w strowotnistwje, na 
přikład w lěkarskich praksach, pola hla-
dan skich firmow, w starownjach abo cho-
rownjach. Ale tež pedagogiske powołanja 
přiběraja. Je to wuwiće po Božej woli, zo 
mamy sej mjez sobu słužić, kóždy z tym 
darom kiž je wot Boha dóstał? 

Křesćanstwo ma w cyłej diskusiji wo po-
słužbach wažne impulsy přinošować, wša-
ko je biblija tón tekst w swětowych kultur-
nych stawiznach, kiž postaji mjezsobnu 
słuž bu jako zakładnu normu za zhromad-
ne žiwjenje. 

W hronje za meju su najwažniše mysle 
wo křesćanskim žiwjenju jako mjezsobnej 
słužbje zjimane. Bóh dari kóždemu čłowje-
kej wosebity dar abo samo wjacore dary. 
Nichtó njetrjeba so mjenjehódny čuć, hdyž 
nima tón abo wonajki dar, kiž je runje pra-
šany. Wón ma město toho tamny dar, kiž 
druzy nimaja. Wažne su tajke mysle nastu-
pajo zbrašenych. Woni so přez lěta a lět-
stot ki jenož jako objekty zastaranja wob-
hla dowachu. Dźensa wěmy: Tež woni ma-
ja dary. Runje křesćanske hladarnje su 
zbra šenym puć do žiwjenja rubali.

Dalše křesćanske spóznaće je, zo su da-
ry hnada. Něchtóžkuli sej mysli, zo su jeho 
dary wosobinska zasłužba, na kotruž smě 
hordy być. Někotři zamóža ze swojim da-
rom miliony zasłužić. Myslimy jenož na 
wu spěšnych koparjow abo šlagrowych 
spěwarjow. Biblija pak nam praji: Wšo je 
hnada. Ma nas ponižnych a dźakownych 
činić za to, štož smy dóstali. 

Dale steji w bibliji, zo ma kóždy swój 
dar abo samo wjacore. Ale wšitke dary 
nichtó nima. Z tym je kóždy pokazany na 
swojeho blišeho, kotryž ma runje te dary, 
kiž sam nima. Derje spóznajemy to w ži-
wjenju swójby, kotrež je potom najrjeńše, 
hdyž kóždy swoje dary za druhich zasa-
dźuje. Tež křesćanska wosada ma być taj-
ki organizm, w kotrymž so wšelake dary 
za mjezsobne natwarjenje nałožuja. Hižo 
w prěnjej wosadźe w Jerusalemje zasadźi-
chu so nimo prědarjow diakonojo za so-
cialne zastaranje tych, kiž nuzu ćerpjachu. 
Wudowy běchu wosebity staw, kiž kaž dia-
konisy we wosadźe skutkowachu. Dary ni-

mamy za sebje, ale zo bychmy słužili. 
Z čim móžu ja swojemu blišemu najlěpje 
słužić, je rozsudne prašenje.

Smy žiwi w towaršnosći, kiž sej mjez so-
bu słuži? Wšelacy wědomostnicy widźa 
wěc trochu hinak. Woni praja, zo so dźěło 
dźensa tak organizuje, zo móže kóždy 
trěbne posłužby sam wukonjeć, zo njetrje-
ba druhich a tež nic žanu swójbu. Něhdy 
sy dyrbjał w bance z přistajenej za wo-
knješkom rěčeć, zo by pjenjezy dóstał – 
dźensa sćehnješ sej pjenjezy z awtomata. 
Prjedy sy film k fotografej donjesł – dźensa 
móžeš sej fota pak doma pak w drogeriji 
sam wućišćeć. Płokanske mašiny su naru-
nali płokarniče. Internetne wulkofirmy da-
le a bóle małe wobch ody narunaja. Disku-
tuje so wo roboterach za hladanje starych 
a chorych. Słužimy na kóncu kóždy sebi sa-
memu? Štóž móže internet, móže wšo? To-
mu njech je kaž chce. Za nas wostanje we 
wosadźe a w swójbje tak, zo mamy sej 
mjez sobu słužić z tymi darami, kiž smy 
přez Božu hnadu dóstali.        Jan Malink

W nětčišej koronakrizje słuža technisce wobdarjeni wosadam z natočenjom digitalnych 
kemšow.                                                                                                                                Foto: Stefan Cuška

Smilny Samaritan

„Njemoluj čerta na sćěnu!“ – mysle ke koronakrizy

Lube dźěći, 
dźensa sym wam biblisku stawiznu wo 
smilnym Samaritanu sobu přinjesła:

Jedneho dnja pućowaše muž samlutki wot 
Jerusalema do Jerichowa. Puć bě daloki 
a strašny. Nadobo přińdźechu mužej ru-
bje  žnicy napřećo. Rubje-
žni  cy jeho nadpad nychu 
a bijachu, pokradnychu 
je ho wěcy a ćeknychu. Ja-
ko běchu twochnyli, ležeše 
muž bjezpomocny na pu-
ću. Wšitko běchu jemu ru-
bježnicy zebrali a cyłe ćě-
ło jemu boleše, tak zo nje-
móžeše sam stanyć. 

Zdaloka widźeše muž 
měšnika. „Wón budźe mi 
zawěsće pomhać“, sej 
wón my sleše. Ale měšnik 
jemu njepomhaše. Wón 
ćehnješe nimo, do kelž mě-
je še sam strach před ru-
bježni kami. 

Muž ležeše dale sam-
lutki na puću. Na dobo za-

Smilny Samaritan pomha mužej, kotrehož su rubježnicy zbili a wurubili. 
Rys.: Paula Jordan

słyša znowa stupy. Běše to tem plowy słu-
žownik. Muž so nadźiješe, zo budźe jemu 
nětko pom hane. Ale tež słu žownik njepom-
haše a ćehnješe dale. 

Muž bě zadwělowany a měješe strach. 
Naraz přibliži so Samaritan. „Ach, tón mi 
zawěsće njebudźe pomhać“, sebi muž my-

sleše. Ale Samari-
tan wosta stejo. 
Wón pom  haše mu-
žej, zawobali jeho 
rany, sa dźi jeho na 
swojeho wóslika 
a wjedźe še jeho do 
hospody, hdźež 
mó  že še muž wodych nyć a so naposledk 
wuhojić.

Bóh chce, zo smy kedź-
bli wi a sej mjez sobu pom-
hamy. Wosebje w ćež kich 
ča sach, kaž je tuchwilu 
w na šim kraju dožiwjamy, 
je to jara wažne. Mi je so 
w po slednim času jara 
lubiło, kak su ludźo wob-
hladni wje mjez sobu wob-
cha dźe li. Tak je so na při-
kład starym, chorym abo 
bjezdomnym ludźom při 
nakupowanju pomhało. 

Přeju sej, zo by to poz-
dźišo, w měrnišich ča-
sach, tež tak wostało, zo 
sej ludźo mjez sobu pom-
haja, kaž je to smilny Sa-
maritan nam pokazał.          

Waša Maria Wirthec

Bohojo antikskich Grjekow běchu po charak-
 teru wšelake. Kóždy z nich měješe do bre 
a njedobre stronki. Podobnje běše to po la 
druhich starych europskich nabožinow. 
Re lik ty teho so tež w serbskich powě sćach 
zdźeržachu. Připołdnica hrozy lu dźom ze 
smjerću, jeli njewobkedźbuja dźě ło wu pře-
stawku, dokelž stajna próca ško dźi stro-
woće. Zła Marhata je agresiwna napřećo 
čłowjekam, dokelž chce přirodu škitać před 
tymi, kiž chcedźa zemju jenož za sebje 
měć a njemysla při tym na žiwjenski rum 
za zwěrjata.

Princip Bóh-čert je přišoł z křesćanstwom 
do Europy a woložuje poprawom žiwjenje 
jednotliwca. Móžu zamołwitosć za moje 
brachi a słabosće na čerta wotsunyć. Ale 
bohužel nałožowachu w stawiznach tutón 
princip tež na podawki, kiž njejsu móhli sej 
wujasnić. Zo je na mrětwu mjenje Židow 
wumrěło hač křesćanow, wujasnichu sej 
z tym, zo Židźa studnje zajědojća. Prawje 
wšak bě, zo so Židźa z nabožnych přičin 
husćišo myjachu hač druzy. Tak běchu bó-
le škitani před infekcijemi. 

Hačrunjež słuša wuchodna Němska ni-
mo Čěskeje k tym kónčinam w Europje, 
hdźež je podźěl křesćanow na wobydler-
stwje najniši, maja rěčne wobroty z kře-
sćan skim pozadkom hišće swoje městno 
we Łužicy. Jeli powědaše něchtó přewjele 
wo přichodnych strachach, praji moja 

wowka: „Njemoluj čerta na sćěnu!“ Rjane 
wuprajenje, wšako mysli wjetšina ludźi we 
wobrazach. Před dwěsćě lětami njeje so 
žanemu Afričanej wo běłych mjedwje-
dźach dźało, dokelž njebě jemu eksistenca 
tajkeho zwěrjeća ani znata. Hdyž pak so 
dale a bóle zaběraš z wobrazom abo sym-
bolom, dóstanje tutón mjeno a z tym 
woznam. Křiž je za nas symbol Chrystusa 
– nic symbol grawoćiweje smjerće, ale 
nadźije na zrowastanjenje.

Druhim su hinaše symbole wažne. Naj-
prezentniši na swěće je dźensa korona-
wobraz, kotryž nam w telewiziji pokazuja 
jako kulu z kćenjemi. Zwotkel tutón wirus 
pochadźa, nichtó prawje njewě. Tehodla 
su strategije přećiwo njemu ze stareho ča-
sa, kiž zdźěla pomhaja a zdźěla nic. Wo-
pyt pola starych ludźi w hladarni je zaka-
zany, přiwšěm wumrěje tam dale a wjace 
seniorow na wirus. Hospodarske naprawy 
powjedu miliony ludźi do chudoby. Kak 
pře traja hladarki a hladarjo, wuměłcy, 
błó towscy čołmikarjo abo hosćencarjo na 
wsach krizu? K socialnym sćěham přińdu 
hišće katastrofalne wuskutki, kotrež ma 
zakaz swobodneho pohibowanja, Božich 
słužbow, kulturnych a sportowych zarjado-
wanjow na kóždeho a za kóždu ma.

Hišće hórje pak so mi zda, zo molowa-
chu z naprawami přećiwo koronachorosći 
čerta z mjenom „njedowěra“ na sćěnu. Ko-

Covid-19 pod elektronowym mikroskopom 
Foto: Roberta Kochowy institut

mu móžeš hišće ruku dać? Je susodka 
woprawdźe zaso strowa? Maš za přichod-
nu epidemiju dosć nudlow w kamorčku? 
Štó je dóstał přez home office-dźěło twoje 
kontaktne daty? Njemóžu wěrić, zo budu 
za přijeća kaž „zhromadnosć“, „solidarnosć“ 
abo „přiklesk předawarkam“ hišće dołho 
po koronje aktualne. Ale bych sej přał, zo 
bychmy sej jako křesćenjo jako prěni zaso 
ruku dali, dowěru napřećo druhim ludźom 
pokazali a z tym wobraz čerta ze sćěny ze-
trěli. Lětuše hesło rěka: „Wěrju, pomhaj 
mojej njewěrje!“ (Mk 9,24)

Bernd Pittkunings, 31. měrca 2020

Digitalne serbske kemše na ćichi pjatk

Proba za natočenje digitalnych serbskich kemšow na ćichi pjatk w Budyskej Michałskej 
cyrkwi                                                                                                                                    Foto: Stefan Cuška

Poskitki Božich słužbow w interneće dźeń 
a bóle přiběraja. Na tym njeje w prěnjej 
měrje techniski postup našeje towaršnosće 
wina, wón je bóle zakład. Zmóžnił je po-
skitki tučasnje so rozpřestrěwacy wirus ko-
rony, kiž křesćanow nuzuje, kemše a nutr-
no sće doma před telewizorom, w interneće 
abo přez rozhłós sćěhować. Poskitki w roz-
hłosu – na přikład přez live-wusyłanje Bo-
žeje słužby na cyrkwinskim dnju – su za 
ewangelskich Serbow hižo byli. Nětko bě-
še na času k prěnjemu razej serbske ewan-
gelske kemše w formje wideja za internet 
poskićić.

Nastork k temu da předsyda Serbskeho 
ewangelskeho towarstwa Mato Krygaŕ. Po 
dorozumjenju ze superintendentom Janom 
Malinkom rozsudźištaj, kemše na ćichi pjatk 
praktiskich přičin dla nahrawać a nic přez 
livestream wusyłać. Lěpšina je, zo da so 
kóž  da scena jednotliwje nahrawać a po tym 
wobdźěłać. Na soboće do palmaruma zet-
kachu so sobuskutkowacy w Budy skej Mi-
chał skej cyrkwi. Běchu to Serbski superin-
tendent Jan Malink, kantorka Yuko Ikeda, 
mały chór a technikarjo. Dohromady traje-
še natočenje wobrazow a zwuka tři hodźiny 
a třihanje zawěsće hišće jónu tak dołho. 
Rezultat su 30 mjeńšin trajace online-
kemše w jara dobrej kwaliće, kiž su cyłemu 
swětej na Youtube-kanalu Budy skeje ewan-
gelskeje wosady swj. Pětra při stupne. 

Wothłós serbskeho poskitka na ćichim 
pjatku běše wjetši hač podobny němskeje 
nutrnosće. Samo přihladowarjo z Awstral-
skeje a z USA, zwjetša potomnicy serbskich 

wupućowarjow a sobustawy tamnišich 
serb  skich towarstwow, podźakowachu so 
za móžnosć digitalne serbske kemše sćě-
ho wać.                                  Stefan Cuška 

Wothłosy na ćichopjatkowniše serbske digitalne kemše
Mój mandźelski Colin a ja mějachmoj zbo-
žo, zo móžachmoj tute kemše sćěhować. 
Hromadźe z wjetšej skupinu potomnikow 
Serbow bychmoj je wosobinsce w Budyši-
nje dožiwiłoj, hdyž njeby chorosć Covid 19 
našim pućowanskim planam zadźěwała. 
Dźakuju so, zo móžachmoj po tutym puću 
kemše dožiwić w rěči našich prjedownikow, 
kotřiž běchu z Bukečanskeje wosady wu-
pu ćo wali. Bóh dał, zo móžemy klětu ćichi 
pjatk a jutry hromadźe swjećić.

Betty Huf, Tarrington, Awstralska
předsydka towarstwa Wendish Heritage 

Society Australia

Wutrobny dźak! Bóh žohnuj was, luba 
Malin kec swójba, a wšěch Serbow!

Gerald Stone, Oxford, Jendźelska

Dźak ze Serbina, Texas, za tute widejo.
Jack a Marian Wiederhold, Serbin, Texas

Dźakuju so za pokiw na tutón link. To je 
wul kotny dar, kiž budu sej z radosću wob-
hladać.

Jan Slack, Serbin, Texas
předsydka towarstwa Texas Wendish 

Heritage Society

Wutrobny dźak na tutón link! Sym jón da-
le pósłała na dwě facebook-skupinje, Wen-
dish / Sorbische of the World a Wendish 
United, kotrejuž administratorka sym. 
Wjeselu so jara přez tutón pokiw – a wě-
sće tež mnozy druzy ludźo, kiž budu sej to 
na facebook wobhladać. Wulkotnje, zo to 
z Łužicy z nami dźěliće.
Cathy Petersen, Chula Vista, Kaliforniska

Tysacory dźak za připósłanje linka na tute 
kemše. Kajke žohnowanje to je. Dźak wšit-
kim, kiž so wo to postarachu, zo so tute 
kemše na widejo natoča. 

David Goeke, San Antonio, Texas

Kak wulkotnje! Hačrunjež tutu rěč njerěču, 
je to wulkotny dar na tutym ćichim pjatku 
2020. Dźakuju so za pokiw!

Julie Hawkins, Phoenix, Arizona

Dźakuju so za serbske prědowanje. Sym 
nětko 89 lět stary a swoje serbskorěčne 
kma nosće zhubił. Modlu pak so přeco hi-
šće Wótčenaš serbsce.

Elmer Hohle, Liberty Hill, Texas

Dźakuju so za kemše. Sym sej je dźensa 

wobhladał a jeničce słowo Hamjeń zrozu-
mił. Telko k mojim znajomosćam serbskeje 
rěče.

Geoff Saegenschnitter, Greenock, 
Awstralska

Dźakuju so za připósłanje linka. Kemše 
běchu jara rjane. Sym so wjeselił, je widźeć 
a na nje słuchać. Sym link dale pósłał na 
wšěch čłonow našeho towarstwa.

Lyall Kupke, Adelaide, Awstralska
předsyda towarstwa Wend / 

Sorb Society of South Australia

Dźakuju so! Je jara rjenje, zo móžu sej tu-
te hornjoserbske kemše wobhladać. Hro-
madźe ze swojim synkom (kiž njeje hišće 
sydom měsacow stary) sej je dźensa po 
wo bjedźe wobhladach. Pósłach link tež 
dale swojej dźowce, kotraž pokaza so za-
jimowana, hornjoserbšćinu wuknyć. Přeju 
žohnowany ćichi pjatk a rjane jutry.

Jeremy Clifton, Hutto, Texas
redaktor wokolnika Texas Wendish 

Heritage Society

zestajiła a z jendźelšćiny přełožiła
Trudla Malinkowa

K skónčenju Druheje swětoweje wójny před 75 lětami

Třoch běrničkow dla
Snadź tón abo tamny čitar rjeknje, zo z pi-
sanjom sćěhowaceje podawizny wopan-
cam cyle rjenje swoje hnězdo. Na to móžu 
jenož znapřećiwić, zo jenož přez dopózna-
će swojich samsnych zmylkow móže čło-
wjek wuknyć a so polěpšić.

Februar 1945, jenož hišće někotre ty dźe-
 nje do skónčenja žałostneje wójny. Po da-
lokodróze, kotraž wjedźe přez Bukecy, wa-
lachu so njewottorhace rynki zapřahow, 
tak mje nowane treki ćěkacych ludźi z ra nja. 
Hrózb ny to napohlad, kak so žony, starcy 
a dźěći prócowachu, bližacej so fronće wu-
ćeknyć. Z tupych wobličow wbohich běše 
wu čitać, zo su, wopušćiwši swoju domiznu, 
tež kruch swojeje wutroby doma wostajili. 
Kołwrótne rozkazy fašistow honjachu wob-
žarujomnych ćěkancow po dróhach.

Mjez trekami, kiž z ranja na zapad ćě-
ka chu, běše tež jednotka jendźelskich 
wójn skich jatych pod stražu němskich wo-
jakow. Běchu tež dyrbjeli swoje dotalne 
lěh wo wokoło Wrócławja, hdźež běchu 
k dźěłu zasadźeni byli, wopušćić. Nětko 
ćěkachu kaž wšitcy k wječoru. Mějachu 
přikaz, w Drježdźanskich kónčinach so po-
la kontrolneho oficěra za wójnskich jatych 
znowa k dźěłu stajić. 

Komander wójnskich jatych wotboči ze 

swojej jednotku w našej wsy wot hłowneje 
dróhi a da jim do wjeski Wjelčic pod hora-
mi pochodować, zo by za jatych a za swo-
jich němskich wojakow nóclěh w někajkej 
bróžni a wosebje něšto k jědźi hladał.

We Wjelčicach přizjewi so němski feld-
webl ze swojimi jatymi Jendźelčanami po-
la ortsbauernführera, kotryž měješe nad 
cyłej wsu rozkazować. Tutón přija koman-
do wójnskich jatych a wuži hnydom skład-
nosć, sej wot nich dać rjad nuznych dźěłow 
we wsy wobstarać. Rad zwoli komander 
jatych do tutoho poskićenja, wšako měja-
chu wječor za to někotre kobjele běrnow 
a něšto rěpy dóstać, zo móhli sej w kotole 
jednoho z tych burskich statokow ćopłu 
jědź zwarić. Ortsbauernführer sam běše 
sej tež horstku wójnskich jatych do swoje-
ho dwora na dźěło skazał. Mjez nimi běše 
tež pjećadwacećilětny George Chandler, 
zróstny młodźenc, kotryž so při sebi hižo 
na bliski kónc wójny a na nawrót do domi-
zny wjeseleše.

Dźěło na dworje běše bórze dokonjane, 
jeći běchu so na hunje čapnyli, ze zymu 
dyrkotajo. Młody George běše při dźěle 
mło du słužobnu wuhladał a jej pomhał 
ćežki korb běrnow z pincy njesć a do pa-
rja ka sypnyć. Hdyž holca pozdźišo parja-

kej přikładowaše, běše znowa k njej přistu-
pił a pospytał, z njej někotre słowčka we 
łamanej němčinje porěčeć. Holca so na to 
z hłosom zasmja. Runje na dwór přicha-
dźa cy ortsbauernführer ćmowje na mło-
deju čłowjekow pohladny.

Skónčnje běše tak daloko, zo běchu 
běrny za skót w parjaku dowarjene, a hol-
ca hotowaše so na wuprózdnjenje parja-
ka. Młody Jendźelčan přistupi, zo by jej 
zno wa k pomocy był. Rjekny holcy, zo tajku 
dobru wóń warjenych běrnow dołho wjace 
začuł njeje. Holca znapřećiwi, zo to tola 
dobre běrny njejsu, ale pica za skót, a po-
směwkny so na młodeho pachoła.

Na dworje statoka stražowaštaj woja-
kaj, widźeštaj wězo počinanje młodeho 
Jendźelčana. Młódši wojak rjekny k swoje-
mu staršemu towaršej: „Tón George so 
wo koło teje holcy a toho parjaka lišći kaž 
kóčka wokoło dejaka. Wobkedźbuju jeho 
hižo dołho.“

„Towaršo, to wšak je zrozumliwe“, zna-
přećiwi starši na to. „Je pak hewak zwólni-
wy a disciplinowany pachoł, njeje so že nje 
dźěła wotwlakował. Jemu wěsće kutło kor-
či kaž namaj tež. Tajki młody čłowjek tola 
něšto do brjucha trjeba.“

Po chwilce mjelčenja doda starši wojak 
hišće: „Mam tola sam tajkeho pachoła, 
doł heho kaž žerdku. Je wěsće tež z maće-
rju na ćěkanju. Štó wě, z čim sej wón swo-
je dołhe boki natykuje. Nimam hižo dołho 
powěsće wot njeju. Smy wšak jenož hišće 
na dróze žiwi.“

Mjeztym běštaj holca a młody Jendźel-
čan parjak wotewrěłoj. George pokazowa-
še na zwarjene běrny a potom na swój 
 brjuch, majkajo sej jón. Holca so nad tym 
zaso wótře zasmja. To drje běše Jendźelčan 
jako přihłosowanje wobhladował. Přimny 
tuž z jednej ruku do běrnow a tykny sej 
někotre běrny do zaka. Po tym chcyše hol-
cy dale při dźěle pomhać.

Nichtó z na dworje přebywacych njebě-
še wobkedźbował, zo běše ortsbauernfüh-
rer do duri stupił w połnej brunej unifor-
mje, hotowy na wotjězd do wosadneje 
wsy, zo bě tomu wšemu přihladował.

Kaž trutacy kapon so wón nětko do mło-
deho Jendźelčana da a žadaše sej, zo by 
hnydom swój zak wuprózdnił. Wustróžany 
wu ćeže George ze zaka tři srěnjowulke 
běrnički. Ortsbauernführer zachadźeše 
a wołaše za komanderom. Přihewrjeka při-
chadźacemu zamołwitemu, zo knježi na 
jeho dworje „němski porjad“.

Stražowacaj wojakaj pohladnyštaj na 
so. Tutón brjuchaty „złoty bažant“ móže so 
derje klemić, mysleštaj sej. Njeje zeza ćo p-
łych kachlow won trjebał, a swoje bit wy � 

Row Georga Chandlera na pohrjebnišću 
w Bukecach. 25lětny jendźelski wójnski 
 jaty bu 4. měrca 1945 na přikaz ortsbau-
ernführera w Mješicach zatřěleny. Pawoł 
Groj lich jeho wosud w po wědce „Třoch běr-
nič kow dla“ wopisuje.  Foto: Trudla Malinkowa

Row Georga Chandlera
Na row Georga Chandlera stajichu po 
wój  nje jednory drjewjany křiž, kotryž bě 
Bukečanski blidar Arnošt Lubjenski zho-
to wił. Nětčiši narowny kamjeń postaji-
chu hakle w 1960tych abo 1970tych lě-
tach, po tym zo běchu přiwuzni zamordo-
waneho wójnskeho jateho z Jendźel ske  je 
w Bukecach na wopyće byli. Před lě tami 
je něhdyša slubjena Georga Chan dlera 
zwisk z Bukečanskim fararjom Haenche-
nom nawjazała. Rady chcyše posledni 
wotpočink swojeho nawoženje wopytać, 
štož pak jej potom starobnych přičin dla 
hižo móžno njebě.

Pódla Georga Chandlera je pocho-
wany Iwan Piskun, wójnski jaty ze So-
wjetskeho zwjazka, rodźeny 1900 we wsy 
Baytali we wobwodźe Odessa, kotryž 
zemrě 28. měrca 1945. Drje bu tež wón 
zamordowany, ničo blišeho pak wo jeho 
wosudźe znate njeje. Wo smjerći a po-
cho wanju wobeju woporow tež ničo do 
po hrjebnych knihow Bukečanskeje wo-
sa dy zapisane njeje.

Rowaj jendźelskeho a sowjetskeho 
wo jaka hladachu hač do přewróta 1989 
pioněrojo Bukečanskeje šule. Z toho ča-

sa stara so wo njej hač do dźensnišeho 
serbska wučerka na wuměnku Ruth Hor-
nowa z Bukec.            Trudla Malinkowa

K skónčenju Druheje swětoweje wójny před 75 lětami

� je w korčmje we wosadnej wsy wjedł. 
Dokelž so rozkazowar a wojacy nětko hny-
dom na Jendźelčana njewalichu, stupi roz-
njemdrjenemu ortsbauernführerej jeho 
„herrenmensch“ tak do hłowy, zo sej ža da-
še, młodeho wójnskeho jateho na městnje 
zatřělić. Wojacy spytachu rozčerćeneho 
změrować. Wobkrućichu, zo so tajke něšto 
wěsće njewospjetuje. Pokojace słowa wo-
jakow pak wułožowaše sej mólički bruny 
hober jako přiznawanje winy a wobstawa-
še ćim bóle na swojim žadanju, widźeć 
mło deho jateho mortweho před sobu. 
Nět ko nasta napjate połoženje mjez rozka-
zowacym nad wójnskimi jatymi a mjez 
cychnowacym knježićelom we wsy.

Wojak wozjewi ortsbauernführerej 
w krót kej formje, zo ma přikazy přijimać 
je ničce wot nadrjadowaneje instancy. To 
běše w tutym připadźe kontrolny oficěr za 
wójnskich jatych Budyšin-juh. Tute wojer-
ske zarjadnišćo měješe swoje sydło w ně-
hdźe dźesać kilometrow zdalenej wsy. Je-
nož tute zarjadnišćo měješe prawo, disci-
plinarnje přećiwo wójnskim jatym zakročić.

Roznjemdrjeny ortsbauernführer nochcy-
še připóznawać žanu instancu nad sobu 
a wobstawaše nad zatřělenjom jateho.

Rozkazowar zatelefonowa na kontrolne-
ho oficěra. Dósta wot njeho přikaz, so 

wzdać wšěch samowólnosćow. Tak ruče 
hač změje ćěkace komando jatych zaso 
krute sydło, ma George Chandler wotse-
dźeć w kłódźe šěsć dnjow lochkeho aresta.

Tutón přikaz wozjewi rozkazowar orts-
bauernführerej a zakaza sej wšě dalše 
měšenja do swojich naležnosćow.

A nětko sta so něšto, wo čimž wě jenož 
złóstny ortsbauernführer sam. Něhdźe bě-
še sej krejlačny čłowjek nadešoł po zdaću 
němskeho wojaka. W njewobkedźbowanym 
wokomiku sej zawoła młodeho Jendźelča-
na z bróžnje, a někotre sekundy po tym 
zasłyšachu sobujeći wutřěl za bróžnju.

Pjećadwacećilětny wójnski jaty George 
Chandler běše skónčił swoje młode žiwje-
nje třoch běrničkow dla – ně, nječłowjesko-
sće naduteho burika dla, kotremuž běše 
němski „herrenmensch“ tak do hłowy stu-
pił, zo běše jemu posledni próšk stroweho 
rozuma rubił. Na druhe ranje pochowa-
chu wójnscy jeći swojeho towarša tu na 
na šim Bukečanskim pohrjebnišću. Potom 
ćehnjechu dale do njewěsteho přichoda.

Komander wójnskich jatych poda po za-
třě lenju Jendźelčana hnydom telefonisce 
nadrobnu rozprawu wo podawku. Hdźe 
pak běchu dopokazy wo njeskutku? A porno 
tajkemu brunouniformowanemu amtswal-
terej běše kontrolny oficěr ze swojim začu-

ćom za prawdu nimale bjezmócny. Bruna 
namóc měješe słowo.

Njeskutk pak njewosta njechłostany. 
Wuchodni dźěłaćerjo, pólscy, ukrainscy, 
běchu sej tutón hrózbny podawk derje 
spomjatkowali. Bórze po skónčenju wójny 
přijědźe do Wjelčic tajki hońtwjerski wo-
zyčk, kajkiž na knježich dworach mějachu. 
Pólskaj wojakaj dóńdźeštaj sej po burika, 
a ženje njebě wjace wo nim słyšeć.

Wozyčk dojědźe sej tež do Bukec po mo-
jeho susoda, kotryž běše w burskich deleń-
cach pilnje cuzych dźěłaćerjow prał, zo 
nje trjebał sej pólcaj swojej ruce womazać. 
Njezbožowny připad chcyše, zo dyrbjach 
so z wozyčkom zetkać.

„Pomhaj Bóh, Pawlo, pomhaj mi!“, za-
sły šach z woza. Kaž błysk přejědźe mje do-
pomnjeće na wony podawk w februarje. 
Běch tola telefonaty z Wjelčic do Wjelećina 
přijimał a kontrolnemu oficěrej dale po-
srědkował. Hižo tehdy běch so hańbował 
na prašenje stotnika Rotha: „Što je to do 
čłowjeka? Třoch běrničkow dla?“

A nětko „Pomhaj Bóh!“. Najskerje prěni 
króć w swojim žiwjenju wostach wotmołwu 
na tutón rjany serbski postrow dołžny. Šija 
běše mi kaž zadźernjena.   

Pawoł Grojlich
Z knihi „Lěta ćmy a nadźije“, LND 1989

Kniha wo poslednich wójnskich dnjach w Budyskim kraju
8. meje 1945, potajkim 
před 75 lětami, za kónči 
so Druha swětowa wójna. 
Budyski awtor Eberhard 
Berndt wuda składnostnje 
róčnicy dokumentaciju 
wo poslednim wójn skim 
měsacu w Budyskim kra-
ju. Wona wopřija doku-
menty a rozmołwy z per-
spektiwy časowych swěd-
kow, kiž běchu na wojo-
wanjach wobdźěleni. Ma-
my drje hižo wšelake před-
stajenja wojowanjow tež 
z pje ra serbskich awtorow 
(Maks Pilop, Jan Cyž), tola 
njestronske předstajenje w NDRskim času 
móžne njebě. Awtor bě po přewróće za-
počinał wjesć interviewy z wobdźělenemi 
a zbě rać najwšelakoriši material.

Wotběh wojowanjow bě něhdźe sćěho-
wa cy: 16. apryla 1945 zahaji so sowjetska 
ofensiwa na Berlin. Po přewinjenju Nysy 
po stupowachu sowjetske a pólske jednot-
ki poměrnje spěšnje na směr Drježdźany. 
Wot 18. apryla steješe Budyšin w centru-
mje wojowanjow a so hač na hród Orten-
burg zdoby. Wot 23. apryla přełamachu 
so němske jednotki z Čěskeje do sewjera 

na Budyšin, zo bychu po 
móžnosći zapřim nyli do 
wojowanjow wo Berlin. 
Tutón pře łam wjedźeše 
k drobnym wojowanjam 
po wšěm Budyskim kraju 
z mnohimi woporami, ko-
trež so hakle z kapitulaci-
ju němskeho wójska za-
kón čichu. W knize doku-
mentuja so njesmilne na-
dróžne wojowanja w Bu-
dy šinje, zatřělenja jatych 
a dezerterow přez něm-
ske wójsko na hrodźe. Ru-
nje tak pisa so wo zatřěle-
nju Volkssturmowcow přez 

sowjetskich a pólskich wojakow, kiž stachu 
so we Wukrančicach, w Bórku a w Delnjej 
Kinje.

Třo Serbja su z dokumentami w knize 
z přinoškami zastupjeni. Wot wučerja Bo-
ži dara Šěcy z Budestec je wozjewjeny list, 
kiž bě 1946 napisał. Wopisuje wosud swo-
jeje kompanije Volkssturma, wot kotrejež 
wjacori do ruskeje jatby přińdźechu a so 
w zwisku z němskej přećiwnej ofensiwu 
w Bórku zatřělichu. Hans Rehork z Chaso-
wa dožiwi kónc wójny jako 16lětny mło-
dostny w Budyšinje. W rozmołwje z wuda-

waćelom rysuje surowe dožiwjenja tutych 
dnjow při wukubłanju w Budyskich kaser-
nach, wosebje pak na hrodźe Ortenburg 
pod komandantom Hoepke. Třeći Serb 
w kni ze, kiž wopisuje swoje dožiwjenja 
w Budyšinje, je Měrćin Bulank z Pozdec. 
Tež wón je jako 16lětny  šuler na hrodźe 
Ortenburg był, do ru skeje jatby přišoł, to-
la z njeje twochnyć móhł, jako so němske 
wójsko zaso bližeše.

Eberhard Berndt je hižo jednu knihu wo 
bitwje wo Budyšin wudał, kotraž wojowa-
nja skerje chronologisce rysuje (Spurensu-
che 5, Eggolsheim 2015). Tež ke chronice 
Michałskeje wosady, kotraž bě loni wušła, 
je podał přinošk wo masakru w Delnjej 
Kinje. Nowa kniha je žiwa přez awtentiske 
předstajenja wójnskich podawkow. Awtor 
surowosće wójny na woběmaj bokomaj 
nje stronsce dokumentuje. Jako něhdyši 
oficěr ma zrozumjenje za wojerske detaile. 
Kniha kóždemu čitarjej wuwědomi, kak 
zbytne bě němske wróćodobyće Budyske-
ho kraja a kelko woporow bě sej wone na 
woběmaj bokomaj žadało. Wuzběhny pak 
so wosebje, kak derje je, zo mamy nětko 
hi žo 75 lět měr w našim kraju. Jan Malink

Eberhardt Berndt: „Auf ein letztes Wort“. Zeitzeugen 
erinnern sich an die Kämpfe um Bautzen 1945, 
 Aachen 2020, ISBN 978-386933-247-5

Pjatnaće lět cyrkwinski zakoń EKBO za Serbow 

Dwurěčne němsko-delnjoserbske kemše lětsa w februaru w Gołkojcach pola Choćebuza 
z wosadnym fararjom Klausom Nathom.                                                           Foto: Werner Měškank

Je temu hakle 15 lět, zo maja serbscy kře-
sćenjo w Delnjej Łužicy prěni raz w swojich 
stawiznach docyła zakoń, hdźež je zapisa-
ne na přikład prawo na serbske kemše a na 
dušepastyrske zastaranje w serbskej rěči. 

Zakoń z 23. haperleje 2005, kiž je nabył 
swoju płaćiwosć 1. meje samsneho lěta, 
rěka „Kirchengesetz über die kirchliche Ar-
beit  mit Sorben und Wenden in der Evange-
lischen Kirche Berlin-Brandenburg-schle-
sische Oberlausitz (Kirchliches Sorben-Wen-
den-Gesetz)“. Křesćanscy Serbja w Delnjej 
Łužicy su měli wulke zbožo, zo su serbscy 
křesćenjo w srjedźnej Łužicy chcyli swoje 
serbske prawa z ewangelskeje cyrkwje 
Šleskeje z lěta 1951 při fuziji z EKBO wob-
chować. Hewak bychu, to sym přeswědče-
na, delnjoserbscy křesćenjo najskerje hi šće 
dźensa bjez zakonsce wobkrućenych pra-
wow byli.

Hižo do přewróta su so młodźi studo-
wacy Delnjoserbja angažowali za kemše 
w serbskej rěči. 1987 bě tak daloko. Tuž 
za łoži so w lěće 1988 pod škitom cyrkwje 
Kupka serbska namša, wobstejaca z laj-
kow a fararjow, kiž skutkuje hač do dźens-
nišeho jako bazodemokratiska cyrkwinska 
skupina. Wona přihotuje serbske kemše 
a  dźeń a wjace tež dwurěčnych kemšow. 
Serbske aktiwity njeběchu přeco witane. 
Farar Dieter Schütt dopomina so, zo su je-
mu spočatnje z pukami hrozyli, jako praše-
še so we wosadach, hač njebychu so móhli 
tam serbske kemše přewjesć. Hač do dźens-
nišeho nimaja serbscy křesćenjo swój wo-

sadny centrum, su takrjec pućowaca wo-
sada. Tola dźeń a bóle akceptuja, haj sa-
mo witaja cyrkwinska wyšnosć kaž tež wo-
sady serbske cyrkwinske aktiwity. Tak swje-
ćachu so w lěće 2019 dźesate dwurěčne 
kemše w Złym Komorowje a prěnje kemše 
w Gródku kaž tež w Luborazu. Wot lěta 
1994 podpěruje cyrkwinske žiwjenje tež 
Spě chowanske towarstwo za serbsku rěč 
w cyrkwi. Zwoprědka bě za financowanje 
serbskeho dušepastyrskeho městna zamoł-
wite. Tutón nadawk přewza wot lěta 2013 
skónčnje EKBO sama z financowanjom 
běrtlk farskeho městna. Čłonojo STSRC su 

Serbski narowny kamjeń so na Rakečanski kěrchow wróćił

Row Šibakec swójby z Komorowa na starym Rakečanskim kěrchowje, prědku na zemi 
 stejo nětko nawróćena serbska tafla                                                               Foto: Lubina Malinkowa

Při wurumowanju staršiskeho statoka je 
potomnik Šibakec kublerskeje swójby z Ko-
morowa stary narowny kamjeń ze serb-
skim napismom namakał. Spočatk měrca 
je jón znowa na swójbnym rowje na Rake-
čanskim kěrchowje při cyrkwi postajił. 

Na kamjenju spomina so na Hanu Šiba-
kec, rodźenu 1884 a zemrětu 1919, a jeje 
bratra Awgusta Šibaka, kotryž je 23lětny 
1918 w Francoskej padnył. Pozdźiše gene-
racije běchu kamjeń ze serbskim  napismom 
wotstronili a němskorěčnu taflu za Hanu 
a Awgusta na prawym delnim boku hłow-
neho pomnika připrawić dali. Přez nawrót 
serbskeje tafle so bratr a sotra nětk dwój-
ce wopominataj.

Z wosebitym hrónčkom so na serbskej 
tafli na zahe zemrěteju spomina:

Ja njejßym ſecher cžaß tu žany
Ta ßmjercz mi njeje ſjewjena
Kak bórſy hornz b’dźe roſłamany
Kak bórſy kwětka wotpada!
Dha njech ßym ſtajnje hotowy
Dokelž mój cžaß je njewěſty. 

Lubina Malinkowa

sej na hłownej zhromadźiznje 2019 pře-
dewzali, wojować wo wutworjenje cyłeho 
městna za serbske cyrkwinske nadawki, 
dokelž tajki nadawk kaž dźěło z dźěćimi 
a mło dźinu (§1, 4.) so skerje sporadisce 
a hłownje wot lajkow zeskutkowni. Dwójce 
wob lěto schadźuje so Serbska přirada 
EKBO (§ 2). Financielnje je serbske cyr-
kwin ske žiwjenje we wokomiku derje wuho-
towane (§ 4), wšako je w serbskim sydlen-
skim rumje najwjace cyrkwinskich daw kow. 
Nimo teho zběraja so krajne a wokrjesne 
kolekty tež za serbske naležnosće. 

Christiana Piniekowa

Jutrowne kemše
Delnjoserbske jutrowne kemše z Janšoj-
skeje cyrkwje běchu lětsa znatych přičin 
dla jenož w rozhłosu słyšeć abo digitalnje 
na wideju dožiwić. Za rozhłós RBB natočił 
bě je Gregor Kliem póndźelu do jutrow . 
Prě dar bě Janšojski wosadny farar Ingolf 
Kśenka a čitanja měještaj predikant Hart-
mut Leipner a Lothar Burchhardt. Kathi 
Sprigodojc w rjanej delnjoserbskej drasće 
zanjese načasny spěw „Wón głaźi žwały“, 
kotryž bě basnik Fryco Libo z Mósta krót-
kodobnje z němskeho spěwa „Du glättest 
die Wogen“ do serbšćiny přestajił. Na pi-
šćelach přewodźeše Božu słužbu Tim 
Schmidt.

Nahrawane kemše wusyłachu so druhi 
dźeń jutrow w delnjoserbskim rozhłosu RBB 
a jako lifestream w interneśe na www.mdr.
de/serbski-program/rozhlos/index.html. 
Po wusyłanju su nětko jako podcast 
přistupne na www.rbb-online.de/radio/
sorbisches_programm/sorbisches_pro-
gramm.html. Wideo wo nahrawanju ke-
mšow na maka zajimc pod www.youtube.
com/watch?v=VZ5bVgeGJFY. 

Hartmut Leipner / PB

Jutrowne spěwanje

Jutrowničku rano w Bukecach, prědku Lu-
therowa lipa z přisłušnym pomjatnym ka - 
 mjenjom                            Foto: Thomas Haenchen

W Bukecach a nic we Wuježku je so lětsa 
mała horstka pjećoch wosadnych jutrow-
nič ku rano napoł sedmich při Lutherowej 
lipje na kěrchowje na dwurěčne jutrowne 
spěwanje zetkała a tak horjestaće Jezusa 
Chrysta swjećiła. Z tym njeje nałožk po 
wo žiwjenju w lěće 2013 we wosadźe cyle 
wupadnył. Wosadny farar Thomas Haen-
chen měješe nutrnosć w serbskej rěči. Tak 
je so koronakrizy dla po někak 65 lětach 
za so jónu jutrowne spěwanje w Bukecach 
wotměło.                                 Mato Krygaŕ

Jutrowne jejka w Rakečanskej cyrkwi

Jutrowny kwěćel w Rakečanskej cyrkwi
Foto: Günter Holder

Cyrkwinske žiwjenje w póstnym a jutrow-
nym času běše lětsa tež w Rakecach cyle 
hinak hač zwučene. Koronowa pandemija 
zadźěwa mnohim planam a předewzaćam. 
Mała wosebitosć lětušich jutrow w Rake-
čan skej cyrkwi pak nima z tutej chorosću 
ničo činić.

So hižo wosrjedź zymy z debjenjom ju-
trownych jejkow zaběrać, je njewšědnje. 
Ale termin je Pawołska šula postajiła. Wob-
sah projektoweho tydźenja pjateho lět nika 
je hižo tři lěta zaběra ze serbskim žiwje-
njom a serbskimi nałožkami. W tutym šul-
skim lěće běše dźeń w projektowym tydźe-
nju za wopyt předstajenja ptačeho kwasa 
w Serbskim ludowym ansamblu a za wó-
skowanje a bosěrowanje jutrownych jej-
kow zaplanowany. Ptači kwas wotměwa 
so wšak w januaru. A tak debjachu šulerjo 
pjateho lětnika hižo 18. januara jutrowne 
jejka. Mjeńša skupina šulerjow zetka so 
spo čatk měrca znowa a zhotowi dalše pi-
sane jejka. Tónkróć podpěraše a nawjedo-
waše šulerjow Weronika Suchowa ze Spě-
chowanskeho kruha za serbsku ludowu 
kulturu. Škoda, zo dyrbješe wotpowědny 
termin z młodostnymi Młodeje wosady ko-
rony dla wupadnyć. 

Rakečanska wosada měješe potrjebu 
na jejkach. Jutry rano pyšachu sobudźě ła-
 ćerjo wosady cyrkej z kwěćelom ze zele-
nych hałžkow. Na kwěćelu dyrbjachu po 
móžnosći originalne serbske jutrowne jej-
ka wisać. Zo by dosć jejkow było, su pilne 

pomocnicy spočatk januara za zhromad-
ny wobjed čestnohamtskich sobudźěłaće-
rjow serbsku kwasnu poliwku warili. Naje-
bać korony pyši nětko kwěćel z jutrownymi 
jejkami našu cyrkej. A dokelž je cyrkej wod-
njo přeco přistupna, móža sej jón wěriwi 
a hosćo tež wobhladać.

Tak běše zbožo, zo su šulerjo hižo w zy-
mje započeli jutrowne jejka debić. A klětu 
budźe naš kwěćel wěsće hišće kusk połniši. 

Günter Holder

Jutrowne spěwanje w Slepom

Po zwučenej tradiciji zeńdźechu so jutrowničku rano při směrkanju spěwarki na ławkach 
při wosadnej cyrkwi k jutrownemu spěwanju. Mjez sydom spěwarkami w narodnej drasće 
bě lětsa prěni króć tež wosadna fararka Jadwiga Malinkowa. Dalša lětuša nowosć bě, zo 
spěwarki kaž dotal serbske spěwarske njewužiwachu, ale nowy spěwnik w  Slepjanskej 
narěči „Něnter comy Boga chwalić“, kiž bě Slepjanske towarstwo Kólesko lětsa spočatk 
lěta wudało.                                                                                         T.M. / Foto: © kólesko / Gerald Schön



8 Pomhaj Bóhmeja 2020

Spominamy

Powěsće

Přeprošujemy

Pomhaj Bóh
časopis ewangelskich Serbow

ISSN 0032-4132
Wudawaćelej: Serbski wosadny zwjazk, Serb ski 
kěrchow/Wendischer Kirchhof 1, 02625 Bu dy šin/

watny puć/Privatweg 21, 02625 Bu dyšin/Bautzen
Zamołwita redaktorka: Trudla Malinkowa, Goetho-
wa/Goethestraße 40, 02625 Budyšin/Bautzen (tel./
fax: 03591 600711, e-mail: PomhajBoh@gmx.de)
Ćišć: Lessingowa ćišćernja, Kamjenc
Vertriebskennzeichen: 2 B 13145 E 
Zhotowjenje a rozšěrjenje: Ludowe nakład ni-
stwo Domowina, Tuchmacherstr. 27, 02625
Abonement a dary: Serbske ewangelske towar-
stwo, Kreissparkasse Bautzen
IBAN: DE03 8555 0000 1000 0831 67
BIC: SOLADES1BAT
Pomhaj Bóh wuchadźa měsačnje. Spěchuje so 
wot Załožby za serbski lud, kotraž dó stawa lětnje 
přiražki Zwjazka, Swobodneho stata Sak ske je 
a Kraja Braniborskeje. 
Lětny abonement płaći 8 eurow.

Dary
Wot knježerstwowych naprawow korona-
krizy dla su tež serbske ewangelske zarjado-
wanja potrjechene. Dotal su kemše jenož 
z 15 wopytowarjemi dowolene. Tu pak su 
hišće w běhu meje změny móžne. Prošu in-
formujće so wo aktualnym stawje w medijach 
a na stronje Serbskeho ewangelskeho towar-
stwa pod www.serbske-ewangelske-towar stwo.de.      

Serbski superintendent Jan Malink

03.05. Jubilate
10.00 kemše z Božim wotkazanjom w Bu- 
 dyšinje w Michałskej cyrkwi 
 (sup. Malink)
12.00 nutrnosć w serbskim rozhłosu 
 (farar Rummel)

17.05. Rogate
08.30 kemše z Božim wotkazanjom w Por-
 šicach (sup. Malink)
12.00 nutrnosć w serbskim rozhłosu 
 (sup. Malink)

21.05. Bože spěće
09.30 dwurěčne kemše w Malešecach 
 (sup. Malink, farar Ramsch)

31.05. 1. dźeń swjatkow
09.30 dwurěčne kemše z Božim wotkaza- 
 njom w Hodźiju (farar Rummel)
09.30 dwurěčne kemše z Božim wotkaza-
 njom w Slepom (fararka Malinkowa) 
12.00 nutrnosć w serbskim rozhłosu 
 (farar Rummel)

W juniju wusyła so ewangelske Nabožne słowo 
k dnjej w serbskim rozhłosu.

07.06. Swjedźeń swjateje Trojicy
10.00 kemše w Budyšinje w Michałskej 
 cyrkwi (sup. Malink) 

Předsyda Bartskeho zwonoweho towarstwa 
Bernd Lorenz z Rakojd z nowym zwonom na 
wěži Bartskeje cyrkwje Foto: Carmen Schumann

Před 200 lětami, 7. meje 1820, narodźi so Kor-
la Awgust Mosak-Kłosopólski jako syn ku-
blerja, korčmarja a herbskeho sudnika w Nje-
zna rowach pola Lubija. Jako gymnaziast w Bu-
dyšinje bě 1839 iniciator załoženja serbskeho 
gymnazialneho towarstwa Societas Slavica 
Buddissinensis (SSB) a jeje prěni předsyda. Ja-
ko student prawa w Lipsku přisłušeše Łužiskemu 
prědarskemu towarstwu, wěnowaše so studijej 
słowjanskich rěčow a załoži 1842 Słowjanske 
towarstwo. Po nawróće do Łužicy słušeše k wo-
dźacym wosobinam serbskeho narodneho 
 wo zro dźenja a k iniciatoram załoženja Maćicy 
Serb skeje 1847. Wot 1848 skutkowaše hač do 
swojeje smjerće jako rěčnik při sudnistwje w Lu-
biju. W bliskej Małej Swóńcy so jako ryćerkubler 
zasydli. 1866 přiwza po zemjanskim titulu swo-
jeho serbskeho dźěda, kotryž so jako ryćer-
kubler w Serbskich Pawlecach Peter Mosig von 
Aehrenfeld mjenowaše, přimjeno Kłosopólski. 
Wot 1867 bě zapósłanc w sejmje Sewjeroněm-
skeho zwjazka, wot 1871 zapósłanc Němskeho 
reichstaga. Wospjet serbskich krajanow před 
sudom zakitowaše, mjez druhim Jaroměra 
 Hendricha Imiša w procesu dla panslawizma 
1885 w Lipsku. 1889 pomjenowachu jeho za 
čestneho sobustawa Maćicy Serbskeje. Wón 
zemrě 1898 a bu w Lubiju pochowany. Jeho row 
je daw no wotstronjeny, jeho ródny dom w Nje-
znarowach a jeho ryćerkubło w Małej Swóńcy 
pak hišće stejitej.                                                  T.M.

W měrcu je so dariło za Serbske ewangelske 
towarstwo 150 eurow, 90 eurow a 14 eurow 
a za Pomhaj Bóh dwójce 12 eurow. Bóh žohnuj 
dary a darićelow.

Ćichopjatkowniša nutrnosć z wotstawkom 
w Michałskej cyrkwi               Foto: Jürgen Maćij

Budyšin. Ćichopjatkowniše serbske kemše 
w Michałskej cyrkwi dyrbjachu lětsa koronakrizy 
dla wupadnyć. Přiwšěm bě cyrkej k wosobinskej 
modlitwje wotewrjena. Z někotrymi wosadnymi, 
kiž běchu so wotpowědnje předpisam z wot-
staw kom po cyrkwi rozsydali, swjećeše Serbski 
superintendent nutrnosć.

Bart. Po měsacy trajacej přestawce běchu nje-
dźelu Palmarum prěni raz zaso zwony z Bart-
skeje cyrkwje słyšeć. Hromadźe z historiskimaj 
zwonomaj zaklinčeštej nowej, loni latej zwonaj. 
Poprawom bě prěnje zhromadne zwonjenje 
předwidźane k 200lětnemu jubilejej Bartskeje 
cyrkwje 3. nowembra 2019, štož pak schorje nja 
dla njeběchu dodźeržeć móhli. Čim wjetše bě 
spokojenje, zo móžachu skomdźeny termin do 
jutrow nachwatać. Na wěži Bartskeje cyrkwje 
maja nětko štyri zwony z třoch lětstotkow. Mały 
zwón bu 1815 w Gruhlec firmje w Małym 
Wjelkowje laty, dalši 1920 pola Geittnerec we 
Wrócławju a nowej 2019 w lijerni Bachert 
w Neun kirchenje. Hač na najstarši zwón maja 
wšitke dwurěčne němsko-serbske napisy.

